ДО 

СТОМАТОЛОЗИТЕ ОД РЕПУБЛИКА МАКЕДОНИЈА
Почитувани колеги,

Се надевам дека секој од вас, избран стоматолог од примарна стоматолошка здравствена заштита ја доби фотокопијата од дописот од Фондот за здравствено осигурување кој е препратен до сите подрачни единици на територијата на Република Македонија и е насловен како “известување во врска со исполнување на целите на избраните лекари стоматолози”.
Во доставеното писмо, во последниот пасос од првата страна се вели: ”иако Стоматолошката комора воопшто нема доставено никакво барање..”.

Одговорно тврдиме дека тоа е тотална невистина пласирана од страна на ФЗОМ, бидејќи Стоматолошката комора повеќе од два месеца се допишува со Фондот во врска со поставените цели, со цел да ги изложи своите стручни аргументи за неприфаќање на целите (за веродостојноста на тоа, може да ја отворите web-страницата на Комората и да ги видите дописите www.stomatoloskakomora.org).
Исто така, Вие сте сведоци на вашето образложение за примената на целите и проблемите во компјутерскиот софтвер кои се појавуваат и коишто ги изнесовте при посетите на претставниците на ФЗОМ во вашите региони.
На почетокот од јули на покана на ФЗОМ се одржаа две средби на кои присуствуваа претставници на Фондот и Комората. На тие средби се дискутираше и се изложија аргументи за тоа што се постигнува со воведувањето на целите:
1.Во однос на нивната целисходност беше кажано дека со нивното воведување не се постигнува ништо и дека истите не се од интерес ниту за пациентот, ниту за доктрот стоматолог, а уште помалку за ФЗОМ.

2.Напоменато беше дека целите се стручно неиздржани затоа што доктринарен став во однос на стоматологијата е дека контролните прегледи кај пациентите се вршат во временски интервал од 6 месеци, а не во временски интервал од четири години, како што Фондот го наметнува.

3.Исто така, го прашуваме Фондот, како и кои стручни лица во подрачните единици ќе ги анализираат доставените цели и за што тоа, во крајна линија, ќе им служи?

Почитувани колеги, се прашуваме себеси и уште повеќе ги прашуваме претставниците на ФЗОМ, реномирани експерти од областа на економијата и здравството, дали и вака ниската капитација од 35 денари која ја добиваат избраните стоматолози, со ваквиот начин на администрирање, треба да ја потрошат на административните цели (трошење на енормни колични хартија, тонери..), или пак во превенција и одржување на оралното здравје?

Ваквото однесување на Фондот и дезавуирање на Стоматолошката комора, во последните неколку месеци сметаме дека е со една еднствена цел, создавање на раздор во стоматолошката фела, за Фондот да може непречено да ги реализира своите поставени цели. Во прилог на тоа невадуваме неколку примери:

1.Предлогот и обидот на Фондот да се одземат 300 еу од лимитот на околу 24 специјалистички тимови по орална хирургија, и истите да се поделат на 50 еу на приближно 130 специјалистички тимови по стоматолошка протетика и ортодонција.

2.Зошто Фондот не даде одговор на сите дописи од Стоматолошката комора и устни контакти со нивните претставници, за намалениот лимит на ортодонтите од сто илјади денари на деведесет илјади денари, во услови кога ортодонтите немаат партиципација, што беше докажано со факти и аргументи, а ФЗОМ во сите ситуации не ја користи силата на аргументите туку ги користи аргументите на сила.

3.Со ваквото однесување на Фондот, ФЗОМ ја заобиколува и игнорира Комората која е легитимен и легално избран орган од стоматолозите во РМ, која како стручна организација има за задача да ги застапува и заштитува интересите на докторите по стоматологија во Република Македонија. Со ваквиот начин на делување Фондот се става над сите стручни институции во државата, но и над Министерството за здравство на РМ, преземајќи ги неговите изворни ингеренции.
Без разлика на однесувањето на Фондот, Комората и понатаму ќе продолжи со својата работа, непристрасно и со стручни аргументи да стои на страната на вистината, а не пристрасно и без аргументи да штити нечија страна. Впрочем, тоа е и основна карактеристика за секое демократско општество па и за нашето.

Затоа колеги, Ве повикуваме да бидете воздржани и енергично и сплотено да застанете зад Стоматолошката комора, да го сочуваме достоинството на докторот стоматолог, и без разлика на финансиските проблеми на коишто наидуваме, да го дадеме максимумот за превенцијата, зачувувањето и одржувањето на оралното здравје, кое е и наша обврска кон Хипократовата заклетва. Ние ништо не бараме повеќе од тоа што ни следува, а тоа што го бараме е она што им следива на граѓаните на Република Македонија, осигуреници на Фондот за здравствено осигурување, во кои се вклучуваме и самите ние. Ние бараме барем минимално да се вклопиме во формите и стандардите коишто ги имаат земјите членки на Европската Унија.

Почитувани колеги, Стоматолошката комора во деновите што следат ќе побара средба со министерот за здравство на Република Македонија и ќе ја образложи целокупната ситуација во стоматологијата, а во исто време ќе побараме стоматологијата да ја водат стручни и компетентни луѓе, бидејќи тоа е од интерес, во прв ред, на граѓаните, како и на Владата на Република Македонија.

Стоматолошка комора на Македонија

Претседател

Проф.д-р Марија Накова
